
REPUBLIKA E KOSOVES 
REPUBLIKA KOSOVA - REPUBLIC OF KOSOVA 

GJYKATA THEMELORE NË PRISHTINË 
OSNOVNI SUD PRIŠTINA - BASIC COURT OF PRISTINA 

 
AD/GJTHPR/15/23 

Autoriteti Kompetent i Gjykatës Themelore në Prishtinë - Kryetarja e Gjykatës, Albina Shabani 

Rama, duke vendosur sipas ankesës së parashtruar nga Rr.B.G.H  B.,, për inicim të procedurës 

disiplinore ndaj gjyqtarit V.I, bazuar në dispozitën e Nenit 9, paragrafit 1 të Ligjit Nr.06/L-057 

Për Përgjegjësinë Disiplinore të Gjyqtarëve dhe Prokurorëve dhe nenit 7, paragrafit 1 dhe 3 të 

Rregullores Nr.05/2019 për Procedurën Disiplinore të Gjyqtarëve, me datë  07.09.2023 merr 

këtë:  

 

V E N D I M 

Refuzohet e pabazuar ankesa e ushtruar nga Rr.B.G.H  B., ndaj gjyqtarit V.I, për shkak se nuk 

ka bazë të arsyeshme për inicim të procedurës disiplinore. 

A r s y e t i m 

Në emër të Rr.B.G.H  B., z. L.B, me datë 08.08.2023 përmes email-it dërguar në Gjykatën 

Themelore në Prishtinë ka ushtruar kërkesë për inicim të procedurës disiplinore ndaj gjyqtarit 

V.I.  

Me datë 15.08.2023 është njoftuar Këshilli Gjyqësor i Kosovës për pranimin e ankesës.  

Rr.B.G.H  B., kërkesën për inicim të procedurës disiplinore ndaj gjyqtarit V.I, e ka bazuar në 

pretendimet se gjatë seancës gjyqësore në çështjen penale PS.nr.20/22, gjyqtari V.I ka 

ndërmarrë veprime të pa-renditura sipas Kodit të procedurës penale dhe ka përdorur gjuhë dhe 

shprehje të cilat nuk i përkasin rolit të gjyqtarit dhe atë ndaj prokurores së rastit në këtë çështje 

penale I. Ç – T, duke ofruar si provë videon e cila është bërë gjatë monitorimit të seancës.  

Tutje parashtruesi ka theksuar se, gjyqtari ka kryer shkelje disiplinore nga neni 5 par. 2 nën 

paragrafi 2.2 dhe 2.15 të Ligjit për Përgjegjësinë Disiplinore të Gjyqtarëve dhe Prokurorëve, 

duke i propozuar Autoritetit Kompetent inicimin e procedurës disiplinore ndaj gjyqtarit V.I 

pasi me veprimet e të njëjtit dëmtohet reputacioni i Gjykatës ose mund të aludohet në 

paanshmëri të gjykatës. 

Në lidhje me pretendimet e parashtruesit të ankesës, gjyqtari V.I ka deklaruar se, lidhur me 

mbarëvajtjen e seancës së datës 25.07.2023, konsideron se i njëjti ka vepruar konform 

autorizimeve që i ka për të mbajtur rendin dhe qetësinë në sallën e gjykimit dhe po ashtu për 

nga natyra e sjelljeve nuk njihet për ashpërsi, fjalor ofendues, fyes apo nënçmues apo çfarëdo 

sjellje të pahijshme ndaj asnjërës palë në procedurë apo ndaj publikut. Po ashtu gjyqtari ka 

cekur se gjatë tri seancave gjyqësore në këtë çështje penale, janë proceduar tre-katër dëshmitarë 

dhe në disa raste (numerikisht jo të pakta), kanë reaguar si trup gjykues, gjithnjë për të vetmen 

arsye, sepse prokurores nuk i lejohej që me dhjetëra herë të parashtronte pyetje të njëjta në të 

cilat veç se kishte marr përgjigje nga dëshmitarët apo të parashtronte pyetje që nuk kishin lidhje 

me objektin e akuzës. Qëndron fakti se gjatë seancave gjyqësore, disa here dhe jo vetëm 

Kryetari i Trupit Gjykues por edhe anëtaret e trupit gjykues, në veçanti kolegu-gjyqtari z. L. 

Sh, kanë reaguar disa herë, meqë prokurorja në fjalë, gjatë procedimit të tre apo katër 

dëshmitarë sa janë dëgjuar në këtë çështje penale, vazhdimisht përsëriste të njëjtat pyetje dhe 

çdo here që trupi gjykues refuzonte pyetjen e përsëritur, e njëjta kërkonte t’i krijoheshin kushte 

nga trupi gjykues që të procedonte me dëshmitarin, duke këmbëngulur me çdo kusht që nga 

dëshmitari të merrte përgjigje më ndryshe nga ajo që vet dëshmitarët deklaronin. Mundësitë e 

kundërshtimit të pyetjes ligji ua garanton palëve në procedurë, sikurse prokurorisë ashtu edhe 

mbrojtës dhe asnjëherë, asnjë nga mbrojtësit e as të akuzuarit nuk kanë ndërhy në punën e 

prokurores pa e ngrit dorën dhe pa marrë lejë nga ana e kryetarit të trupit gjykues për të 

kundërshtuar ndonjë pyetje. Reagimet e gjyqtarit si kryetar i trupit gjykues, por edhe të 

anëtarëve të trupit gjykues, kanë qenë, reagime në kuptim të refuzimit të pyetjes së përsëritur 

të prokurores, gjë që edhe janë konstatuar në procesverbal sikurse edhe kundërshtimet e 

paraqitura nga ana e të gjithë mbrojtësve lidhur ato pyetje, e kurrsesi konfrontim, apo sjellje e 

pahijshme apo ofendim ose ton të ashpër. Më tej gjyqtari ka cekur se si kryetar i trupit gjykues, 

ia ka tërhequr vërejtjen prokurores speciale sipas procesverbalit të shqyrtimit kryesor të datës 

25.07.2023, dhe atë duke pasur konsideratë të lartë ndaj saj, sepse përndryshe është dashur që 

të veproj sipas nenit 297 par. 4 të KPPRK-së duke e njoftuar Kryeprokurorin e Prokurorisë 

Speciale se prokurorja në fjalë vazhdimisht "konfrontohej" me trupin gjykues.  

Autoriteti Kompetent i Gjykatës Themelore në Prishtinë, pas shqyrtimit të procesverbalit të 

datës 25.07.2023 në lëndën PS.nr.20/22,  pretendimeve ankimore dhe deklaratës së gjyqtarit ka 

vlerësuar se nuk ka dyshim të arsyeshëm për inicim të procedurës disiplinore ndaj gjyqtarit V.I 

lidhur me mbarëvajtjen e seancës së datës 25.07.2023 për të cilën parashtruesi është ankuar. 

Është i pakontestueshëm fakti se në seancën në fjalë, Kryetari i Trupit Gjykues ia ka tërhequr 

vërejtjen prokurores që të ketë kujdes në mënyrën e komunikimit me trupin gjykues dhe për 

përsëritje të pyetjeve të njëjta, mirëpo në këtë rast kryetari i trupit gjykues ka vepruar konform 

nenit 297 të KPPRK-së par.1 ku përcaktohet se “Kur i akuzuari, mbrojtësi, i dëmtuari, 

mbrojtësi i viktimave ose përfaqësuesi i viktimës, dëshmitari, eksperti, përkthyesi ose personi 

tjetër që merr pjesë në shqyrtim gjyqësor prish rendin ose nuk u bindet urdhrave të gjyqtarit të 

vetëm gjykues ose kryetarit të trupit gjykues për mbajtjen e rendit, gjyqtari i vetëm gjykues ose 

kryetari i trupit gjykues ia tërheq vërejtjen”, ngase Kryetari i Trupit Gjykues, në rastin lëndor, 

sipas nenit 296 par.2 të KPPRK-së përkujdeset për mbajtjen e rendit në gjykatë, në të cilin nen 

decidivisht është përcaktuar se “Gjyqtari i vetëm gjykues ose kryetari i trupit gjykues detyrohet 

të kujdeset për mbajtjen e rendit në gjykatore dhe dinjitetin e gjykatës”.  

Gjyqtari i çështjes është i detyruar të kujdeset për zbatimin e akteve normative në mbajtjen e 

rendit në gjykatore dhe ruajtjen e dinjitetit të gjykatës po ashtu gjyqtari i çështjes detyrohet të 

kujdeset që procedura të zbatohet pa zvarritje dhe të pengohet çdo keqpërdorim i të drejtave që 

u përkasin pjesëmarrësve në procedure.  

Po ashtu të gjitha palët në procedurë në paraqitjen e tyre para gjykatës kanë për detyrë që të 

ruajnë autoritetin e gjykatës dhe te respektojnë vendimet e kryetarit të trupit gjykues që lidhen 

me ruajtën e rendit dhe qetësisë gjatë seancës gjyqësore. 

Andaj, Autoriteti i Gjykatës Themelore në Prishtinë lidhur me parashtesën e ushtruar, bazuar 

në të dhënat e përshkruara më lartë vlerësoj se nuk ka bazë të arsyeshme të besoj se gjyqtari ka 

kryer shkelje disiplinore, për ti parashtruar KGJK-së kërkesë për fillimin e hetimeve 

disiplinore.  

Nga të cekurat më lartë, në bazë të nenit 7, paragrafi 3, të rregullores Nr.05/2019, u vendos si 

në dispozitiv të këtij vendimi. 

 

GJYKATA THEMELORE NË PRISHTINË 

AD/GJTHPR/15/23, me datë 07.09.2023 

 

                                                                             Albina Shabani Rama 

 

                                                                                                   ________________ 

Kryetare e Gjykatës Themelore në Prishtinë 


